
Informe sobre a necesidade de contemplar o deseño dos peches de parcelas nos 
proxectos  de  obras  en  aplicación do  artigo  38.4  do  Plan Básico  Autonómico de 
Galicia (Colexio Oficial de Arquitectos de Galicia, Expediente XCP-26/021)

ANTECEDENTES

ÚNICO.- O 30.04.2026 tivo entrada no Rexistro Electrónico da Xunta de Galicia (núm. 
2026/1283209) oficio asinado polo Decano do Colexio Oficial de Arquitectos de Galicia,  
no que formula a seguinte consulta á Xunta Consultiva en Materia de Ordenación do 
Territorio e Urbanismo:  

“[...] ANTECEDENTES: 

1. O contido do proxecto, desde o punto de vista da lexislación urbanística, vén regulado polo  
art. 353 do RLSG, sen que esta regulación inclúa mención á necesidade de incorporar os peches  
de parcela. 
2. A meirande parte dos planeamentos municipais vixentes seguen a liña do RLSG e non inclúen 
determinacións acerca da obriga ou non de incorporar, nos proxectos de obra, das solucións de 
peche de parcela. 
3. Non obstante, o artigo 38.4 do Plan Básico autonómico de Galicia establece que:  “(...)  O 
deseño dos peches e parcelas incluirase sempre nos proxectos de obra, co fin de harmonizar 
formalmente coas construcións e os espazos libres da parcela, así como coas características 
escénicas do contorno.(…)”.
4. Conforme ó art.  8  do PBA, O Plan básico autonómico terá  carácter complementario  do 
planeamento  urbanístico  municipal  naqueles  concellos  nos  que  exista,  e  en  virtude  deste 
carácter complementario, será de aplicación para suplir as posibles indeterminacións e lagoas 
do planeamento municipal vixente. 

OBXECTO DA CONSULTA: 

Á vista do anterior, xorden as seguintes dúbidas interpretativas relativas á obriga de incluír os 
peches de parcela nos proxectos que se sometan a licena municipal ou comunicación previa: 

1. ¿A aplicación do art. 38.4. implica que todos os proxectos de obras ou edificacións, cando se 
actúe sobre unha parcela máis extensa que o propio edificio, deberán completarse sempre con 
actuacións de peche de parcela? 
2. ¿A aplicación do art. 38.4 imposibilita as actuacións que pretendan parcelas sen peches ou 
delimitacións? 
3. ¿En virtude do art. 38.4 do PBA, non serían viables as actuacións de peche de parcela en  
expediente municipal e proxecto independente das edificacións da parcela? 
4. ¿En que medida se debe aplicar o art. 38.4 sobre actuacións, totais ou parciais, que afecten 
a edificacións existentes (rehabilitacións, ampliacións, reformas parciais, cambios de uso, etc.)?  
“

CONSIDERACIÓNS XURÍDICAS

PRIMEIRA.- Segundo o disposto no artigo 2.1.b) do Decreto 36/2022, do 10 de marzo, polo 
que  se  crea  e  regula  a  Xunta  Consultiva  en  Materia  de  Ordenación  do  Territorio  e 
Urbanismo, correspóndelle  a  este  órgano  consultivo  a  emisión  de  informes  sobre  a 
aplicación e interpretación da normativa vixente en materia de ordenación do territorio 
e urbanismo que sometan á súa consideración as entidades que figuran no seu artigo 15, 
entre as que se atopan as persoas titulares da presidencia dos colexios profesionais. 

SEGUNDA.-  O Plan básico autonómico (PBA), aprobado polo Decreto 83/2018, do 26 de 
xullo, é un instrumento de planeamento urbanístico que ten por obxecto delimitar no 
territorio  da  Comunidade Autónoma de  Galicia  as  afeccións derivadas da  lexislación 
sectorial e identificar os asentamentos de poboación existentes; así mesmo, establece 
unha regulación de carácter xeral dos diferentes usos do solo e da edificación.

De acordo co establecido nos artigos 49.2 da  Lei 2/2016, do 10 de febreiro, do solo de 
Galicia  (LSG) e  90.2  do seu regulamento,  aprobado polo  Decreto  143/2016,  do 22  de 
setembro (RLSG), o alcance das determinacións do PBA recóllese no seu artigo 8, que no 
seu apartado 2 sinala:

“1. En virtude do seu carácter subsidiario, as determinacións do Plan básico autonómico serán 
aplicables con carácter vinculante nos concellos que carezan de plan xeral de ordenación muni-
cipal, ata que se doten del.

2.  O  Plan  básico  autonómico  terá  carácter  complementario  do  planeamento  urbanístico 
municipal naqueles concellos nos que exista. En virtude deste carácter complementario, será de 
aplicación para suplir as posibles indeterminacións e lagoas do planeamento municipal vixente,  
sen que en ningún caso se poida modificar a clasificación do solo nin alterar as determinacións 
do planeamento que complementa.”

De este xeito: 

- Por unha banda, o PBA será de aplicación directa naqueles concellos que non conten 
con  instrumento  de  planeamento  xeral,  é  dicir,  que  non  conten  con  plan  xeral  de 
ordenación  municipal,  planeamento  básico  municipal,  normas  complementarias  e 
subsidiarias de planeamento municipais ou proxecto de ordenación do medio rural. 

Sobre a aplicación subsidiaria do PBA a concellos sen planeamento xeral xa tivo ocasión 
de pronunciarse a Comisión Permanente da Xunta Consultiva en Materia de Ordenación 
do Territorio e Urbanismo nos informes XCP 24/023;  XCP-25/005; XCP-25/048 e XCP-
25/061 publicados na web:

https://territorioeurbanismo.xunta.gal/es/xunta-consultiva/informes-instrucions-
estudos/relacion-informes-publicados

- Por outra banda, naqueles concellos que conten con instrumento de planeamento 
xeral, terá carácter complementario, para suplir as posibles indeterminacións e lagoas 
do dito planeamento, sen que en ningún caso poida modificar a clasificación do solo nin  
alterar as determinacións do planeamento que complementa. 

Sobre  a  interpretación  complementaria  do  PBA  xa  tivo  ocasión  de  pronunciarse  a 
Comisión Permanente da Xunta Consultiva en Materia de Ordenación do Territorio e 
Urbanismo en varias ocasións, nos informes XCP-22/010; XCP-22/011; XCP- 22/044; XCP-
23/010; XCP-23/014; XCP-23/026; XCP-23/031; XCP-23/032; XCP-23/064; XCP 23/068; XCP 
23/073; XCP 24/013; XCP 24/041; XCP-24/070; XCP-25/016; XCP-25/026; XCP-25/043; XCP-
25/045; XCP 25/054, XCP 25/058, XCP 26/015, que poden consultarse na anterior ligazón.

Tal como indicamos no informe XCP-24/070, “nun plano teórico a ausencia de regulación 
pode responder, ou non, a unha vontade implícita do planificador, polo que cabe aclarar o  
presuposto de feito que require da aplicación complementaria do Plan básico autonómico. 
A  estes  efectos,  a  falta  de  regulación  dun  parámetro  na  ordenanza  constitúe  unha 
indeterminación ou lagoa cando implica una imprecisión que imposibilita ou desvirtúa a 
execución inequívoca e coherente do plan e/ou se están a omitir determinacións propias 
dese  concreto  instrumento  de  planificación,  de  acordo  co  que  establece  a  lexislación 
urbanística.”

TERCEIRA.-  Sentado  o  anterior,  o  Colexio  Oficial  de  Arquitectos  de  Galicia  solicita 
clarificar  a  aplicación do  artigo 38.4 do PBA,  en  relación á inclusión  do  deseño dos 
peches e parcelas nos proxecto de obra. 

Pois ben, con carácter previo ao análise desa determinación do PBA  hai que apuntar que  
sobre  o  contido  do  proxecto  de  edificación  na  tramitación  de  títulos  habilitantes 
municipais de natureza urbanística tivo ocasión de pronunciarse a Comisión Permanente 
da Xunta Consultiva en Materia de Ordenación do Territorio e Urbanismo no informe 
XCP-24-071, nos seguintes termos:

“ [...] a lexislación urbanística establece un réxime xeral que é o da comunicación previa xunto 
cunha reserva para a licencia urbanística nun número cerrado de casuísticas. Especificamente, 
suxeita a licencia todos aqueles actos de edificación e uso do solo e subsolo que, consonte á  
normativa xeral de ordenación da edificación, precisen proxecto de obras de edificación.

Conforme ao  artigo  2.4  da  Lei  38/1999,  do  5  de  novembro,  considéranse  comprendidas  na 
edificación  “as  súas  instalacións  fixas  e  o  equipamento  propio,  así  como  os  elementos  de 
urbanización que permanezan adscritos ao edificio” e, en consecuencia, resulta implícito que o 
deseño destes elementos tamén integra obrigatoriamente o proxecto de obras. 

É dicir, resulta claro que o proxecto comprende todas as accións construtivas necesarias para a 
completa  execución  da  “edificación”,  en  calquera  das  definicións  conceptuais  dos  supostos 
previstos no artigo 2.2 Lei 38/1999, do 5 de novembro, outorgándose a licencia urbanística para  
un concreto proxecto de obras. 

Illadamente,  algunhas destas  accións  construtivas  puideran ter  unha natureza  menor,  pero 
cando a razón do seu carácter asociado ou integrado ao tipo de intervención de edificación se  
inclúan  nun  proxecto  de  obras,  enténdese  que  quedan  igualmente  suxeitas  a  licencia 
urbanística, en virtude do disposto no artigo 142.2.a) da LSG, sendo o proxecto o que define o  
alcance e contido do título habilítante municipal. 

Isto  sen  prexuízo do  dereito  que  asiste  aos  interesados da realización  simultánea,  logo  da  

presentación dunha única comunicación previa, de todos aquelas actos relacionados coa mesma 
edificación  ou  inmoble,  pero  funcionalmente  independentes  destes,  que  respondan  ás 
casuísticas establecidas nos artigos 142.3 da LSG e 360 do RLSG, para as que non se esixe 
licencia urbanística.”

En particular, conforme ao apartado 3 do referido artigo 360 do RLSG, sométense ao 
réxime de comunicación previa “i) Os cerramentos e valados de predios.“

En definitiva, cando o proxecto de obras comporte actuacións que inclúan actos suxeitos 
a  licencia  e  actos  suxeitos  a  comunicación  previa  que  afecten  a  unha  intervención 
conxunta  no  mesmo  inmoble,  a  licencia  urbanística  outorgarase  para  o  concreto 
proxecto de obras, en interpretación integrada do disposto no artigo 142.2.a da LSG e 
2.4  da  Lei  38/1999,  sendo  o  proxecto  o  que  define  o  alcance  e  contido  do  título 
habilítante municipal.

Mais, as regras de simultaneidade para licencias e comunicación previas que afecten a 
un  mesmo  inmoble,  que  veñen  reguladas  nos  artigos  352.4  e  360.4  do  RLSG, 
respectivamente,  tampouco  son  contrarias  a someter  cada  acto  urbanístico  ao  seu 
concreto réxime de intervención, de xeito que o promotor pode optar pola realización 
sucesiva  ou  simultánea  en  expediente  separado,  logo  da  presentación  dunha 
comunicación previa,  de  todos aqueles  actos  relacionados coa mesma edificación ou 
inmoble, pero funcionalmente independentes destes, para os que non se esixe licencia 
urbanística, como é suposto dos cerramentos e valados de predios. 

Por motivos de harmonización formal, o artigo 38.4 do PBA establece unha restrición á 
anterior  posibilidade  de  habilitar  en expedientes  diferenciados  a  execución  de  actos 
simultáneos  sobre  o  solo  que  afecten  ao  mesmo  predio  e  respondan  a  diferente 
mecanismo de intervención municipal. 
 
Sentado o anterior, o Título III do Anexo de Normativa e Ordenanzas do PBA regula as 
condicións xerais da edificación. Particularmente, no seu Capítulo IV “Parámetros sobre 
parcelas”,  os  artigos  38  e  39  da  Normativa  de  PBA  establecen  as  normas  xerais  e  
particulares dos peches de parcelas, respectivamente. 

No que afecta á consulta, o apartado 4 do artigo 38 dispón: “Os peches deberán situarse 
como límite extremo na aliñación oficial. O deseño dos peches e parcelas incluirase sempre 
nos proxectos de obra, co fin de harmonizar formalmente coas construcións e os espazos 
libres da parcela, así como coas características escénicas do contorno.”

Nada  indica  o  precepto  de  que  o  “deseño  dos  peches  e  parcelas” sexa  obrigatorio, 
debendo atenderse neste aspecto aos parámetros e condicións materiais que no seu 
caso, permita, prohiba ou impoña a ordenación de aplicación a cada predio, conforme ao 
réxime e a normativa urbanística á que está suxeita o solo en cuestión. 

Sendo  así,  soamente  cabe  entender  que  o  disposto  no  artigo  38.4  do  PBA  é  unha 
restrición do sometemento a intervención de cada acto a expedientes independentes 
nos termos antes aludidos, de xeito que cando o promotor prevea o “deseño dos peches e 
parcelas” relacionados  cun  proxecto  de  obra,  sexa  por  propia  iniciativa  ou  en 

cumprimento das condicións urbanísticas que resulten de aplicación, este deseño deberá 
estar obrigatoriamente integrado no proxecto de obra. 

Deste  xeito,  o  contido  do  deseño  dos  peches  e  parcelas  nos  proxecto  de  obra  en 
aplicación  do  artigo  38.4  do  PBA  nin  implica  que  a  actuación  edificatoria  deba 
completarse en todo caso con actuacións de peche de parcela, nin imposibilita  aquelas  
que pretendan parcelas sen peches ou delimitacións. 

E,  resulta  claro  que  cando  a  previsión  do  peche  non  sexa  obrigada  na  normativa 
aplicable e resulte da iniciativa facultativa do promotor, esta non pode anoarse a un 
concreto momento temporal, do que se desprende que o artigo 38.4 do PBA non prohibe 
levar  a  cabo  actuacións  de  peche  de  parcela  en  expediente  municipal  e  proxecto 
independente da edificación, sempre que non sexan actos simultáneos. En todo caso, en 
aplicación do precepto debe igualmente darse cumprimento á harmonización formal do 
peche coas construcións e os espazos libres da parcela.

En canto ao tipo de intervención suxeito ao criterio unitario de deseño, o que establece o 
artigo 38.4 é que o  “deseño dos peches e parcelas incluirase sempre nos proxectos de 
obra”. Logo, a dita exixencia se aplica, nos criterios de simultaneidade antes expostos, 
cando para a acción construtiva sexa legalmente esixible o dito proxecto de obra.

Aclarado o contido literal, en canto ao alcance, o artigo 29 da normativa do PBA regula 
as regras de interpretación do contido do Título III  da Normativa de PBA, inclusivo do 
artigo 38, establecendo que resulta de aplicación con independencia da clase de solo na 
que se asente a edificación, agás que se precise o contrario nas ordenanzas tipo e sen 
prexuízo da normativa de carácter sectorial que sexa de aplicación.

En definitiva, o artigo 38.4 do PBA de alcance definido no artigo 29 do mesmo, inclúese 
no título “Condicións xerais da edificación” e, en virtude do seu carácter complementario 
respecto do planeamento municipal, non se aplica se despraza á regulación de idéntico 
obxecto da normativa urbanística do planeamento municipal.

Do anterior despréndese que non cabe aplicación do artigo 38.4 do PBA para aqueles 
supostos nos que o planeamento xeral conteña a regulación das condicións particulares 
dos  peches  de  parcela  na  norma  zonal  ou,  en  ausencia  dela,  a  propia  normativa 
urbanística municipal incorpore nas normas xerais da edificación condicións relativas a 
estes elementos.

Non en tanto, tendo en conta que a competencia para a execución do planeamento se 
configura como unha función suxeita ao control municipal, segundo os artigos 94.1 da 
LSG e 219.1 do RLSG, debe ser cada concello quen interprete e determine en cada caso 
concreto si  se producen lagoas ou indeterminacións que deben ser complementadas 
acudindo  á  regulación  prevista  no  PBA  ou,  no  caso  de  que  non  existan,  aplicar 
directamente o previsto no seu planeamento urbanístico.

CONCLUSIÓNS

1.-  O artigo 38.4 do Plan Básico Autonómico de Galicia  establece que o deseño dos 
peches  e  parcelas  incluirase  sempre  nos  proxectos  de  obra,  co  fin  de  harmonizar 
formalmente  coas  construcións  e  os  espazos  libres  da  parcela,  así  como  coas 
características escénicas do contorno.

En consecuencia, cando o promotor prevea, de xeito simultáneo, o “deseño dos peches e 
parcelas” e un proxecto de obra distinta no mesmo predio, sexa por propia iniciativa ou 
en cumprimento das condicións urbanísticas que resulten de aplicación,  este deseño 
deberá estar obrigatoriamente integrado nese proxecto de obra. 

2.- O previsto no artigo 38.4 non implica que a actuación edificatoria deba completarse 
en todo caso con actuacións de peche de parcela, nin imposibilita aquelas que pretendan 
parcelas sen peches ou delimitacións. 

Tampouco prohibe levar a cabo actuacións de peche de parcela en expediente municipal  
e  proxecto  independente da  edificación,  sempre  que non sexan actos  simultáneos e 
quede igualmente cumprida a harmonización formal do peches coas construcións e os 
espazos libres da parcela.

A dita exixencia se aplica, nos criterios de simultaneidade antes expostos, cando para o 
tipo de intervención sexa legalmente esixible un proxecto de obra. 

3.-  O artigo 38.4 do PBA inclúese no Título III.  “Condicións xerais da edificación”  e, en 
virtude do seu carácter complementario respecto do planeamento municipal,  non se 
aplica  se despraza  á  regulación  de  idéntico  obxecto  da  normativa  urbanística  do 
planeamento municipal.

En concreto,  non cabe aplicación do artigo 39.4  do PBA cando o planeamento xeral 
conteña a regulación das condicións particulares dos peches de parcela na norma zonal 
ou,  en ausencia dela, a propia normativa urbanística municipal incorpore nas normas 
xerais da edificación condicións relativas a estes elementos.

O que se informa aos efectos oportunos,  facendo constar  que,  de conformidade co 
disposto  no  artigo  16  do  Decreto  36/2022,  do  10  de  marzo,  este  informe  non  é 
vinculante, pero ten carácter interpretativo da norma ou situación obxecto de exame e 
aplicación. 

